
Эрхэм хүндэт зочид оо, хатагтай, ноёд оо, та бүхэнд энэ оройн мэнд хүргэе. Та 
бүхэн тавтай морилно уу. 
 
Миний нэр Брайан Гоүлдбэк. Би АНУ-ын ЭСЯ-ны дэд тэргүүн, одоогоор Элчин 
сайдын үүрэг гүйцэтгэж байна. Элчин сайд Памела Слуц одоогоор Монголд 
байхгүй байгаа, гэхдээ та бүхэнд мэнд хүргэж, баяр хүргээрэй гэснийг би 
дамжуулъя. 
 
Өнөө орой бид бүхэн АНУ-ын ОУХА-аас санхүүжүүлж, ПАКТ байгууллагын 
хийсэн “Нэгэн нарны доор” нэртэй телевизийн олон ангит киног нээхээр энд 
цуглаад байна. 
 
Аз болоход одоохондоо ДОХ-ын байдал Монголд эхний үе шатандаа байна. 2004 
оны 12-р сар хүртэл Монголд ДОХ-ын тавхан тохиолдол л бүртгэгдсэн байна. 
Гэхдээ 2005 оны 1-р сараас эхлэн 14 тохиолдол нэмж бүртгэгдсэн бөгөөд дахин 
илрэх магадлал ч байгаа байх. 
 
Би “аз болоход” гэж онцлон хэлсний учир нь Монгол Улс энэ асуудлыг эхний үе 
шатандаа байгаа дээр нь үр дүнтэй шийдвэрлэх боломжтой бөгөөд тэгэх ч ёстой. 
Яагаад гэдгийг би жишээгээр тайлбарлая. Монголд ирэхээсээ өмнө би зүүн Африкт 
оршдог, 75 сая хүн амтай Этиоп улсад томилогдон ажилласан юм. Тус улсын 
насанд хүрсэн хүн амын 4.4% хувь буюу Монгол Улсын нийт хүн амтай тэнцэх 
хэмжээний хүмүүс ДОХ-ын халдвар авсан бөгөөд хөдөө нутагт нь бол 12.6%-тай 
гэсэн тооцоо байдаг. Этиопт насанд хүрсэн залуучуудын үхлийн шалтгааны 
гуравны нэг хувь нь ДОХ болж байна. Үүний өртөг нь асар их байна. Амьдрал 
залуугаараа төгсөж, хүүхдүүд өнчин хоцорч, эрүүл мэндийн систем нь хэт 
ачаалалтай болж, үнэ цэнэтэй хүний нөөц болон хөрөнгө оруулалт алдагдаж байна. 
Энэ бол аймшигтай эмгэнэл бөгөөд Монгол Улс үүнийг тойрч гарч болно.  
 
Монголын өнөөгийн нөхцөл байдлын тухайд гэвэл ДОХ-той тэмцэх хөрөнгө мөнгө 
дутагдалтай байна. Харин халдвар тээгчдэд тусламж үзүүлэх, тэднийг гэгээрүүлэх 
талаар Монголд хэрэгжих багахан хэмжээний төслийг АНУ ОУХА-аараа 
дамжуулан санхүүжүүлэх шийдвэрийг өнгөрсөн жил гаргасан юм. АНУ-ын ОУХА-
ийн энэхүү төслийг ПАКТ байгууллага, ДОХ-той тэмцэх Монголын Үндэсний 
сантай хамтран хэрэгжүүлж байна. 
 
Энэ төсөл нь ДОХ-ын тухай олон нийтийн ойлголтыг нэмэгдүүлж, эрсдэлтэй 
бүлгийнхэн болон ер нь нийт хүн амд бэлгийн эрүүл мэндийнхээ талаар мэдээлэлд 
үндэслэсэн шийдвэр гаргах боломжийг өгөх юм. Хамгийн өндөр эрсдэлтэй 
бүлгийнхэн дунд ДОХ-ын вирусын тархалтыг багасгах хоёр арга зам дээр энэ төсөл 
төвлөрч байгаа юм. Эхнийх нь хамтын боловсролын замаар хэрэгжих юм. Харин 
хоёрдахь нь өнөөдөр бид бүхний нээж буй телевизийн олон ангит киногоор 
дамжуулан Монгол дахь ДОХ-ын байдлын тухай өргөн олон нийтийн ойлголтыг 
нэмэгдүүлэх явдал юм. 
 



“Нэгэн нарны доор” хэмээх энэхүү олон ангит кино нь АНУ-ын ОУХА-ийн 
санхүүжилтээр дэлхийн олон оронд хэрэгжиж буй ДОХ-той тэмцэх төслүүд дээр 
амжилттай хэрэглэгдэж буй аргыг ашиглан хийсэн 26 ангит кино байх юм. Хэдэн 
сарын турш кино зохиолыг бичих, бэлтгэл ажил болон зураг авалтыг эрчимтэй 
явуулсны эцэст “Нэгэн нарны доор” киног 5-р сарын дундуур ТV-9 телевизээр орон 
даяар цацаж эхлэхээр төлөвлөж байна.  
 
Энэхүү ДОХ-ын сэдэвт телевизийн олон ангит кино бол Монголд анхдагч нь 
бөгөөд нэн хэрэгтэй чухал мэдлэг мэдээллийг Монголчуудад өгч чадна гэдэгт бид 
итгэлтэй байна. 
 
Энэ ажилд маш олон хүн хувь нэмрээ оруулсан бөгөөд цагийн боломжоос 
шалтгаалан энэ цуврал киног бүтээхэд тусалсан хувь хүмүүс, байгууллагуудаас би 
цөөн хэдийг нь нэрлэе. Нэрийг нь дуудахаар босно уу гэж би тэднээс хүсье, харин 
намайг дуустал алга ташихаа түр азнаарай гэж та бүхнээс хүсье.   
 
Ноён Мэтью Фрийдмэн – Бангкок дахь АНУ-ын ОУХА-ийн Бүсийн захирал 
Ноён Леон Васкин - Монгол дахь АНУ-ын ОУХА, Гүйцэтгэх продюсер 
Ноён Стивэн Бакст – Монгол дахь ПАКТ байгууллага, продюсер 
Хатагтай Оюунчимэг – Продюсер 
Хатагтай Батчимэг - Найруулагч  
Уран бүтээлчдийн баг 
ПАКТ-ын төв байгууллага, Мекон бүсийн болон Монгол дахь оффисын ажилтнууд 
Глобал сан 
Монгол дахь Энх тайвны корпусын ажилтнууд 
 
Одоо бүгдээрээ эдгээр хүмүүсийн хүчин зүтгэлийг үнэлж алга ташилтаар бэлэг 
барья. Баярлалаа. Та бүхэн суудалдаа сууна уу. 
 
Энэ үдэш энд хүрэлцэн ирсэн бүх хүмүүст баярлалаа. Киногоо үзэх явцад ДОХ-ын 
тухай бид улам их мэдлэг олж авна гэдэгт найдаж байна. Та бүхэн тавтай сууж 
сонирхоно уу.  
                 


